Выбар прафесіі для маладога чалавека –  адна з важнейшых задач, якую ён вырашае з пераменным поспехам. Інтарэс да будучай прафесіі нараджаецца ў школьныя гады. У гэты перыяд праяўляюцца і актыўна развіваюцца схільнасці, здольнасці, таленты.

Выхаванне і навучанне адоранай асобы ў цяперашні час становіцца ўсё больш актуальнае.  Гэта, перш за ўсё, звязана з запатрабаванасцю грамадствам адметнай творчай асобы. Няпэўнасць сучаснага наваколля патрабуе не толькі высокай актыўнасці чалавека, але і яго ўмення, здольнасці нестандартных паводзін.
Сучасны этап развіцця грамадства рэзка абвострыў праблему выяўлення адораных школьнікаў, стварэння ўмоў для іх развіцця і найбольш мэтазгоднага выкарыстання іх здольнасцей. Спрыяльныя магчымасці для паспяховага яе рашэння стварыла дыферэнцыяцыя адукацыі. У школах утвараюцца ўстойлівыя групы па інтарэсах, схільнасцях, дасягнутых поспехах, а таксама па здольнасцях вучняў.

Ранейшае выяўленне, навучанне і выхаванне адораных і таленавітых дзяцей складаюць адну з галоўных задач удасканалення сістэмы адукацыі. Аднак недастатковы ўзровень падрыхтоўкі настаўнікаў для работы з дзецьмі, якія паказваюць нестандартнасць у паводзінах і мысленні, прыводзіць да няправільнай ацэнцы іх асобасных якасцей і ўсёй іх дзейнасці. Часта творчае мысленне адоранага вучня разглядаецца як адхіленне ад нормы ці негатывізм.
Узаемадзеянне педагога і дзіцяці бывае будуецца на аснове толькі суб’ектна-аб’ектных адносін: “Вучань прыйшоў да мяне займацца, я як педагог з ім працую”. Для адораных вучняў такі стыль нельга дапускаць. “Мы – дзве асобы, два непаўторныя чалавекі на Зямлі (суб’ектна-суб’ектныя адносіны) разам адкрываем, даследуем гэты свет”. А для гэтага педагог павінен рэальна ўсведамляць сябе суб’ектам, таму ўдасканальваць сябе, працаваць над ростам сваёй асобы можна і неабходна ў любы час. Перш за ўсё, у педагога павінна быць гібкасць у паводзінах, мысленні, эмацыянальным рэагіраванні. Ён павінен 
лёгка адмаўляцца ад сродкаў дзейнасці, прыёмаў мыслення, спосабаў паводзін, якія не адпавядаюць сітуацыі, і ўмець выпрацоўваць або прымяняць новыя, арыгінальныя падыходы да рашэнняў пэўных сітуацый пры нязменных мэтах і ідэйна-духоўных асновах.
Алімпіяды – адна з агульнапрынятых форм работы з адоранымі школьнікамі. Яны арганізуюцца ва ўсіх раёнах і гарадах краіны. У цяперашні час  у Беларусі праводзяцца школьныя, гарадскія (раённыя), абласныя і, нарэшце, рэспуліканскія алімпіяды па беларускай мове і літаратуры. Алімпіяда па беларускай мове і літаратуры – гэта спаборніцтва, якое дае магчымасць не толькі адчуць прыгажосць нашай мовы, але і пераканацца ў яе багацці, непаўторнасці незвычайнай спрадвечнай мілагучнасці, пазнаць мудрасць народа. Акрамя гэтага, перамога на заключным (рэспубліканскім) этапе алімпіяды – рэальны шанс паступіць без экаменаў на адпаведнае аддзяленне філалагічнага факультэта любой вышэйшай навучальнай установы рэспублікі або атрымаць 10 балаў па беларускай мове пры паступленні на іншыя спецыяльнасці. Узровень рэспубліканскіх алімпіяд дастаткова высокі. І гэта патрабуе, каб і алімпіяды менш высокага рангу змяшчалі дастаткова складаныя і арыгінальныя заданні. Інакш не будзе магчымасці сфарміраваць каманду, здольную паспяхова канкурыраваць на розных этапах алімпіяд. Складанасць і арыгінальнасць заданняў патрабуе прадуманага падыходу пры падрыхтоўцы ўдзельніка алімпіяды на ўсіх этапах.
Чаму ўзнікае неабходнасць удзелу ў алімпіядным руху і ўвядзенні яго ў сістэму навучання і выхавання адораных вучняў?

У нашай моладзі адчуваецца няхватка  патрыятызму, гонару за сваю школу, горад, краіну, адказнасці перад сабой і грамадствам.

Удзел у алімпіядным руху адыгрывае вялікую ролю ў выхаванні маладых людзей. Адказнасць за пачатую справу, мэтанакіраванасць, працавітасць, патрыятызм. Вучні з’яўляюцца першымі памочнікамі настаўніка ва ўсіх справах. 
Алімпіядныя заданні адрозніваюцца ад звычайных. Умовы заданняў арыгінальныя і патрабуюць неардынарнага мыслення і высокага ўзроўню эрудыцыі. Традыцыйна алімпіяда, пачынаючы з абласнога ўзроўню, складаецца з трох узаемазвязаных конкурсаў:
1. лінгвістычнага

2. водгуку на мастацкі ці публіцыстычны твор

3. вуснага выказвання.

Для выканання заданняў лінгвістычнага конкурсу ад удзельнікаў патрабуюцца не толькі практычныя навыкі (пісьменнасць, уменне карыстацца пісьмовай літаратурнай мовай), але і  навыкі працы са спецыяльнай лінгвістычнай літаратурай, уменне правільна тлумачыць і абагульняць моўныя факты, жаданне чытаць слоўнікі. 

Без перабольшвання водгук на мастацкі твор належыць да найбольш складаных і адказных конкурсаў алімпіяды па беларускай мове  для вучняў і настаўнікаў. Гэта абумоўлена творчым характарам конкурсу. 

Асноўнымі патрабаваннямі, якія неабходна ўлічваць пры напісанні водгуку, з’яўляюцца наступныя:

1. Правільнае разуменне тэмы і ідэі прапанаванага твора.

2. Кампазіцыйная цэласнасць і завершанасць водгуку.

3. Інтэрпрэтацыя (тлумачэнне, раскрыццё сэнсу) асобных слоў, вобразаў, сімвалаў, тэмы, ідэі прапанаванага тэксту.

4. Сцісласць, канкрэтнасць і дакладнасць думак.

5. Уласнае стаўленне выяўленай тэмы і сістэмы моўных сродкаў, гэтай таямніцы, за якой стаіць асоба пісьменніка і пры дапамозе якой перадаюцца аўтарскія пошукі, разважанні, перажыванні.

6. Акуратнасць афармлення.

Неабходна пазбягаць:

· беспадстаўна вялікага аб’ёму водгукаў за кошт лішняй інфармацыі, не звязанай са зместам твора, загадзя падрыхтаваных уступаў і заключэнняў, паўтораў раней сказанага;

· празмернай мастацкасці, “квяцістасці” стылю, дыялогаў з дзённікам, рэдакцыяй газеты, бабуляй, сяброўкай і іншымі. 

Сучасны водгук – гэта не столькі мастацкі празаічны, паэтычны ці драматургічны твор на зададзеную тэму, колькі індывідуальнае асэнсаванне таго, што і як сказаў аўтар, як вы гэта ўбачылі, зразумелі і наколькі здольныя інтэрпрэтаваць.

· недакладнасцей, двухсэнсоўнасці, нелагічнасці, арфаграфічных, пунктуацыйных, моўных, стылёвых памылак.

· празмерна дакладнага пераказу зместу твора з выкарыстаннем аўтарскіх метафар і эпітэтаў. Задача не пераказаць тэкст, а расказаць пра яго, пра аўтара, пра падзеі, што згадваюцца, пра пачуцці, якія выкліканы зместам твора, прапанаванага для водгуку, -  адным словам, раскрыць сэнс гэтых метафар.

Пры падрыхтоўцы да водгуку неабходна ўважліва аналізаваць тэксты рознай тэматыкі і праблематыкі, лепшыя водгукі з абласных і рэспуліканскіх алімпіяд апошніх гадоў, выяўляць моцныя і слабыя бакі вучнёўскіх сачыненняў, вучыцца творча выкарыстоўваць асобныя найбольш удалыя элементы водгукаў у сваіх работах.
Вельмі нялёгка даваць канкрэтныя рэкамендацыі па падрыхтоўцы да алімпіяды, выхаванні алімпійца. Тым не менш, ёсць некалькі падыходаў пры рашэнні дадзенай праблемы:

1. Паспяховая падрыхтоўка – гэта рашэнне як мага большай колькасці алімпіядных заданняў.

2. Паспяховая падрыхтоўка – гэта больш падрабязнае дадатковае вывучэнне тэм школьнай праграмы.
Важным для настаўніка застаецца пытанне, як падтрымліваць інтарэс, зацікаўленасць прадметам вучня-алімпіядніка.

Прынцып першы: дабравольнасць. Асоба настаўніка, яго жаданне і ўменне зацікавіць з‘яўляецца штуршком да пачатку заняткаў. Улічваючы ўзрост і аб’ём ведаў, узнікае неабходнасць у правільным падборы заданняў і практыкаванняў на першым этапе.
Прынцып другі: высокая матывацыя. Жаданне займацца цесна звязана з матывацыяй вучня. На прыкладзе старэйшых таварышаў, паспяховае выступленне на алімпіядах, канферэнцыях, конкурсах і, нарэшце, паступленне ў ВНУ з’яўляецца дастатковай матывацыяй для заняткаў. Адваротная сувязь з бацькамі адыгрывае не апошнюю ролю. Настаўнік – вучань – бацькі – адна каманда.
Прынцып трэці: прадуманасць і сістэматычнасць заняткаў. Заданні павінны быць прадуманы. Гэта самы складаны прынцып, які патрабуе прадуманасці дзеянняў, перспектыўнага планавання на доўгі тэрмін. Тут у поўнай ступені праяўляюцца як талент, так і інтуіцыя настаўніка. Ад умення спланаваць, прытрымлівацца выбранай лініі, выканання намечанага залежыць поспех пачатай справы.

Выкарыстоўваючы розныя формы і метады ў рабоце з вучнямі, далучаючы ў алімпіядны рух, выхоўваючы пэўныя якасці, мы робім адну агульную справу – гадуем патрыёта грамадзяніна асобу.

